
  寸口脈動而弱，動即為驚，弱即為悸。 

〔註〕： 

    寸口通指三部也。脈動而弱，主驚悸病也。動即為驚，以驚為外觸

而動也；弱即為悸，以悸為內生而怯也。 

〔集註〕：  

    徐彬曰：驚為外邪襲心，故其寸口脈動。動者，脈來亂動也。悸乃

神不自主，故其寸口脈弱。弱者，脈沉無力也，邪之所襲，因心之虛，

故驚悸並見。 

   李彣曰：此寸口脈兼三部而言。蓋驚自外至者也，驚則氣亂，故脈

動而不寧：悸自內惕者也，悸因中虛，故脈弱而無力。 

  師曰：夫脈浮，目睛暈黃，衄未止，暈黃去，目睛

慧了，知衄今止。 

〔註〕： 

    浮脈主陽主表，若目睛清潔，主陽表病也；目睛暈黃主血脈病也。

蓋以諸脈絡於目，而血熱則赤，血瘀則黃。今目睛黃暈，知其衄未止也；

若黃暈去，目睛慧了，知其衄已止，故曰：衄今止也。 

  又曰：從春至夏衄者，太陽；從秋至冬衄者，陽明。 

〔註〕： 

    衄血，陽絡傷也。下血，陰絡傷也。太陽主外，春夏主外，故從春

至夏衄血，屬太陽也。陽明主內，秋冬主內，故從秋至冬衄血，屬陽明

也。 



〔集註〕：  

   李彣曰：衄血出於鼻。手太陽經上■抵鼻，目下為■。足太陽經，

從巔入絡腦，鼻與腦通。手陽明經，挾鼻孔。足陽明經，起鼻交額中。

四經皆循鼻分，故皆能致衄。太陽行身之表，經云：太陽為開，是春生

夏長，陽氣在外有開之義，故春夏衄者太陽。陽明行身之裏，經云：陽

明為闔，是秋斂冬藏，陽氣在內，有藏之義，故秋冬衄者陽明。 

  尤怡曰：少陽之脈不入鼻額，故不主衄。 

  衄家不可汗，汗出必額上陷脈緊急，直視，不能眴，

不得眠。 

〔註〕： 

    衄，該吐血而言也。衄血、吐血之家，陰已亡矣，若發其汗，汗出

液竭，諸脈失養，則額角上陷中之脈，為熱所灼，緊且急也。目直視，

目瞪不轉睛也。不能眴，目睫不合也。亦為熱灼其脈，引縮使然也。不

得眠，陽氣不能行於陰也。凡此之病，皆陽盛陰微之危證，故衄家慎不

可汗也。 

〔集註〕：  

    趙良曰：足太陽經主表，上巔入額，貫目睛，衄則在上絡脈之血已

脫，若更發汗，是重竭津液，津液竭則脈枯，故額上陷中脈緊而急，牽

引其目，視不能合也。無血陰虛，故不得眠。 

 


